
        
            
                
            
        

    
	KEAMANAN DICAPAI DENGAN PEDANG:

	PERANG KRIMEA, 1853-1856

	DITULIS OLEH  HISTORY NERDS DAN ALEKSA VUCKOVIC 

	Pengenalan

	
Semasa Eropah perlahan-lahan bangkit semula daripada kesan buruk akibat Perang Napoleion yang mengambil masa beberapa dekad, dunia mengorak langkah berani menuju era moden. Napoleon akhirnya menyerah kalah pada tahun 1815, dan meninggal dunia beberapa tahun kemudian pada tahun 1821. Beliau meninggalkan legasi yang penuh dengan penderitaan – Eropah melalui pengalaman yang amat pahit dalam peperangan sengit yang mengorbankan jutaan nyawa. Kehilangan yang begitu besar memerlukan tempoh yang panjang untuk pulih – sesuatu yang Eropah tidak akan dapat. Hanya beberapa dekad selepas itu, konflik baharu meletus yang mengorbankan banyak nyawa. Ia dikenali sebagai Perang Krimea, dan  berlangsung dari 1853-1856, yang menyaksikan anak cucu kepada veteran Perang Napoleon bertempur dalam satu lagi medan perang yang melibatkan kuasa besar dunia.

	Perang Krimea merupakan konflik bersenjata terbesar yang melibatkan kuasa-kuasa besar Eropah sejak zaman Bonaparte. Tidak sampai empat puluh tahun selepas kekalahan teruk Napoleon di Waterloo, pemain terhebat dunia sekali lagi mengangkat senjata, dan mewarnakan semula lembaran sejarah dengan warna merah, semerah darah. Peperangan ini tidak lama tetapi sengit. Bermula pada pertengahan abad ke 19, ia dianggap oleh banyak pihak sebagai peperangan “moden” yang sebenar. Anggapan ini menjadi benar setelah kita melihat hakikat bahawa peperangan ini merintis beberapa teknologi dan taktik baharu, persenjataan baharu dan moden, dan teknologi ketenteraan. Selain itu, pengalaman pahit dalam Perang Krimea memacu pembangunan dan penerokaan lanjut penyelidikan ketenteraan yang kompleks. 

	Mengapakah begitu sukar untuk kuasa-kuasa yang berantakan mencari titik persamaan, walaupun setelah berperang antara satu sama lain dengan begitu dahsyat semasa Perang Napoleon? Mengapakah mereka akhirnya mengulangi perkara yang sama dengan memaksa anak-anak muda bertempur dalam medan peperangan sengit untuk tujuan yang begitu dangkal? Lebih penting lagi, mungkinkah ada tujuan yang lebih besar di sebalik Perang Krimea, perkara yang tidak selesai dalam empat dekad sebelum itu? Dalam buku ini, kami akan cuba menjawab segala persoalan ini, untuk melihat peperangan yang meninggalkan pengalaman pahit dan mengelirukan ini dengan lebih mendalam dan pada masa yang sama membawa keadilan kepada mereka yang terkorban dalam peperangan tersebut.

	 

	 

	 

	 

	 

	 

	 

	Tujuan yang Mengelirukan: Latar Belakang Perang Krimea

	
Dalam banyak aspek, Perang Krimea merupakan satu kesinambungan daripada Perang Napoleon, iaitu cara untuk menyelesaikan perkara yang menjadi duri dalam daging. Dalam abad ke 19, salah satu isu politik yang mengancam keamanan dan kestabilan di benua Eropah ialah apa yang dikatakan sebagai “Persoalan timur”, dan “Orang sakit Bosphorus”. Nama julukan ini merujuk kepada Empayar Uthmaniah, kesinambungan dan peninggalan daripada Zaman Pertengahan yang perlahan-lahan menuju kehancuran dan berjuang untuk kekal relevan dalam zaman yang semakin moden.   Penentang utama Empayar Uthmaniah, tentunya Rusia, gergasi timur tidak menonjol di pentas dunia dan merupakan salah satu musuh terbesar Napoleon dalam peperangan sebelum itu. Selama berabad-abad, Rusia cenderung untuk menggunakan pintu keluar melalui Laut Mediterranean, dan cara utama untuk mencapai matlamat ini adalah melalui wilayah Uthmaniah. Untuk tujuan tersebut, Rusia melancarkan sepuluh peperangan yang sengit dengan Uthmaniah dari 1568 hingga 1829, tetapi matlamat mereka tidak tercapai sepenuhnya. Konflik yang berterusan ini merupakan ancaman utama kepada kestabilan dan keseimbangan antara kuasa-kuasa besar Eropah. 

	Tetapi memandangkan Empayar Uthmaniah, yang dikatakan sebagai “orang sakit Eropah” itu, kini benar-benar sakit dan lemah, Rusia bertekad untuk memusnahkannya dan menguasai Dardenelles dan Bosphorus, dua aset penting yang membolehkannya memasuki Mediterranean. Sudah tentu, kecenderungan dan aspirasi sedemikian tidak terlepas daripada perhatian pihak lain. Kuasa terbesar Eropah, semuanya berhak bersuara dalam hal ini, kerana perikatan, sempadan dan keseimbangan kuasa akan semuanya terancam jika sempadan Rusia berubah. Perancis dan Britain paling terkehadapan untuk menentang perkara ini: Jika Rusia mendapat hak untuk memasuki Laut Mediterranean, keseimbangan kuasa rapuh yang dipertahankan dengan berhati-hati sejak Kongres Vienna 1815 akan tergugat sepenuhnya. Lebih tepat lagi, perubahan sempadan akan memberikan impak langsung kepada laluan laut British ke India dan Timur Jauh, dan kepada kepentingan Perancis di Turki. 

	Tsar (Maharaja) Rusia Nicholas I, terus memberikan tekanan diplomatik secara konsisten kepada Empayar Uthmaniah, dengan harapan untuk mencapai matlamatnya. Beliau juga berusaha untuk mendapatkan sokongan daripada Empayar Austria dan Great Britain melalui rundingan diplomatik, tetapi hanya mendapat jawapan negatif yang menghampakan daripada semua kuasa Eropah ini. Ini berpunca daripada hakikat bahawa semua “Sekutu Barat”, iaitu Austria, Britain dan Perancis terutamanya, melihat cita-cita Nicholas I sebagai usaha untuk memperluaskan kuasa dan secara langsung mengancam aspirasi mereka sendiri. Tetapi matlamat Nicholas dan Rusia bukan hanya berunsur politik atau strategik – ia juga berunsur agama. Dengan orang Rusia yang merupakan penganut Kristian Ortodoks Timur, dan orang Turki Uthmaniah yang merupakan orang Islam, titik persamaan hampir mustahil dicapai. Lebih parah lagi, Nicholas I terpaksa mengambil sikap defensif untuk membantu orang-orang Kristian yang ditekan dalam Empayar Uthmaniah serta dilayan sebagai warga kelas kedua dan dikehendaki membayar cukai khas. Bagi tujuan itu, Nicholas meminta penganut Kristian Ortodoks ditempatkan di bawah perlindungannya. Konflik selanjutnya yang berpunca daripada persoalan Palestin dan Jerusalem, dengan persoalan yang berkisar tentang kawalan ke atas Holy Sepulcher. Pada masa itu, tapak suci Kristian ini berada dalam Empayar Uthmaniah.

	Gelombang baharu yang mengubah semuanya di tengah-tengah ketegangan ini muncul dalam kebangkitan Napoleon III, yang diisytiharkan sebagai Maharaja Perancis dalam tahun 1852. Pemerintah baharu ini yang menerajui Perancis mempunyai aspirasi yang besar dan berusaha untuk mengembalikan kehebatan Perancis pada dekad sebelum itu. Pada pandangan baginda, ketegangan dan konflik yang berlarutan antara Uthmaniah dan Rusia adalah cara untuk mengesahkan kekuasaan dan prestij baginda, dan dengan itu, tidak membuang masa untuk turut terlibat. Bagi tujuan itu, Napoleon III mengambil pendirian untuk mempertahankan kepentingan Perancis dan golongan minoriti Katolik dalam Jerusalem. Ini jelas bertentangan dengan kepentingan Rusia dan Nicholas I, yang mempertahankan Kristian Ortodoks Timur kerana merasakan bahawa baginda bertanggungjawab untuk melindungi mereka. Dalam banyak cara, warga Rusia rasa bahawa telah berlaku salah faham. Ramai ahli sejarah menganggap bahawa dasar luar mereka tidak betul dan tidak diuruskan dengan betul, dan niat mereka terhadap Uthmaniah tidak difahami dengan betul. Semasa Perang Krimea berlaku, Nicholas I sendiri – sama seperti warga Rusia yang lain – percaya bahawa niat baginda untuk melindungi golongan minoriti  Kristian telah disalahertikan sepenuhnya. Cebisan surat ini yang masih ada memberikan gambaran yang jelas kepada kita tentang tanggapan terhadap warga Rusia pada masa itu, iaitu dituduh sebagai bercita-cita untuk memperluaskan kuasa mereka. 

	“Perancis merampas Algeria daripada Turki, dan hampir setiap tahun England menambah wilayah India; tiada satu pun antara hal ini menggugat keseimbangan kuasa; tetapi apabila Rusia menakluki Moldavia dan Wallachia, walaupun hanya sementara, ia dikatakan sebagai menggugat keseimbangan kuasa. Perancis menakluki Rom dan berada di situ selama beberapa tahun semasa keadaan aman: itu tidak mengapa; tetapi Rusia hanya bercadang untuk memasuki Konstantinopel, dan keamanan Eropah terancam. Pemimpin England mengisytiharkan perang dengan China (Perang Candu Pertama), yang nampaknya telah menyinggung perasaan mereka: sesiapa pun tidak ada hak untuk masuk campur; tetapi Rusia perlu meminta kebenaran daripada Eropah jika ia bersengketa dengan jirannya. England mengancam Greece untuk menyokong dakwaan palsu tentang penderitaan Yahudi dan membakar armadanya: tindakan itu tidak dilihat sebagai menyalahi undang-undang; tetapi apabila Rusia mendesak untuk diadakan satu perjanjian untuk melindungi jutaan penganut Kristian, ia dilihat sebagai satu usaha untuk mengukuhkan kedudukannya di Timur dan menggugat keseimbangan kuasa. Kita tidak harapkan apa-apa daripada Barat tetapi kebencian tanpa asas dan niat jahat...”

	— Memorandum Mikhail Pogodin kepada Nicholas I, 1853
 

	Tsar Rusia memberikan kata dua kepada Sultan Uthmaniah dalam tahun 1853, mendesak negara naungan Rusia diberikan kepada 12 juta rakyat Kristian dalam Empayar Uthmaniah itu sendiri. Sementara itu, Perancis dan Britain telah menyertai perikatan yang kuat untuk mempertahankan kepentingan mereka bersama dalam Mediterranean terutamanya, dan telah mengambil pendirian untuk mempertahankan Empayar Uthmaniah. Dalam tahun yang sama mereka telah memberikan harapan kepada Sultan Uthmaniah, yang dengan segera menolak amaran Rusia. Selain itu, dengan semua percubaan diplomatik untuk menyelesaikan pertikaian dan situasi yang tidak stabil, peperangan hampir tidak dapat dielakkan. Dalam bulan Julai 1853, maharaja Rusia Nicholas I bertindak balas terhadap penolakan kata dua baginda dengan memerintahkan dua pasukan tenteranya di Bessarabia, dengan kekuatan 80,000 orang, untuk menakluki Wilayah Danubia Moldavia dan Wallachia, dan seterusnya memasuki wilayah Uthmaniah dengan menyeberangi sungai Prut. Sebagai tindak balas, Empayar Uthmaniah – yang merasa yakin dengan sokongan Britain dan Perancis – mengisytiharkan perang dengan Rusia dalam bulan Oktober 1853. Dengan itu, Perang Krimea bermula secara rasmi.    

	Cetusan Secara Tiba-Tiba: Peringkat Awal Peperangan

	
Penaklukan Wallachia dan Moldavia dalam banyak aspek merupakan langkah pertama Nicholas I yang boleh diterima akal. Kedua-dua kawasan ini, yang secara tradisinya didiami oleh penganut Kristian, terletak betul-betul di sebelah selatan sempadan Rusia dalam kawasan Eropah Timur. Kedua-dua pasukan tentera Rusia yang diketuai oleh jeneral Gorchakov terdiri daripada lebih kurang 80,000 orang tentera. Tempat perhentian pertama mereka selepas menyeberangi sungai Prut menyaksikan penaklukan bandar Jassy. Selain itu, konsul Rusia di Bucharest mendesak wilayah Wallachia dan Modavia menghentikan bayaran cukai kepada Porte (pusat Uthmaniah), dan mereka juga memutuskan sebarang perhubungan lanjut. Desakan itu dibuat oleh knyaz Serbia, Aleksandar Karađorđević  (1842-1885). Apa yang menariknya ialah kedua-dua wakil Wallachia dan Moldavia tidak memperdulikan desakan tersebut, begitu juga dengan knyaz Serbia. Mereka mengambil pendirian berkecuali dalam konflik tersebut, dan dengan itu terus “setia” dengan Porte Uthmaniah. Namun, desakan Rusia untuk menghentikan bayaran cukai memberikan isyarat yang jelas tentang niat Rusia: isitu untuk mengawal Wilayah Danubia sepenuhnya buat selama-lamanya, walaupun Nicholas I memberikan jaminan bahawa penaklukan itu hanya sementara. 

	Seperti yang dijangka, kuasa utama Eropah segera memberikan reaksi terhadap aktiviti Rusia. Empayar Austria, yang sempadan tenggaranya bersebelahan dengan Rusia dan Wilayah Danubia, bertindak balas dengan menggerakkan 25,000 askar ke sempadan selatannya. Dalam banyak aspek, ini merupakan cara untuk menunjukkan kekuatannya, cara untuk mengugut rakyat Slavic yang tertindas di negara mereka sendiri dan Serbia bahawa mereka perlu terus mengambil sikap berkecuali dan tidak menyebelahi Rusia, yang merupakan kaum keluarga dan sekutu tradisi mereka. Perancis dan British turut memberikan reaksi. Armada laut mereka yang kuat sudah dihantar ke Dardanelles sebagai langkah berjaga-jaga. Sekarang, sebagai reaksi kepada serangan Rusia, mereka yang berlabuh di Teluk Besika Dardelles, diperintahkan untuk bersiap siaga dan bersedia untuk bertindak.  
Walaupun peperangan belum lagi bermula semasa Eropah memerhati tindakan Rusia, Uthmaniah juga memberi reaksi kepada serangan mendadak ke atas negara mereka. Porte memerintahkan Omar Pasha daripada Rom yang terkenal untuk mula mengukuhkan beberapa kota di sepanjang sungai Danube, dan untuk membuat persediaan untuk mempertahankan negara. Selain itu, Uthmaniah mendapatkan bantuan daripada wilayah selatan mereka, terutamanya Pashalik daripada Tunisia dan Mesir. Dari Mesir, Abbas Pasha menghantar lebih kurang 22,000 orang askar, manakala Pasha Tunisia menghantar 7,000 orang askar, 12 buah meriam dan 700 ekor kuda. 

	Walaupun dengan pencerobohan besar ini, yang dengan mudahnya boleh dilihat sebagai serangan, tidak ada sesiapa pun yang pergi berperang. Sultan Uthmaniah boleh sahaja menggunakan serangan ini sebagai “casus belli” (punca peperangan), tetapi memutuskan untuk mengelakkan peperangan. Maharaja Rusia, sebaliknya, menyatakan bahawa aktiviti ketenteraannya hanya sementara, dan bertujuan untuk memberi tekanan kepada Sultan, semuanya untuk mencapai matlamat Nicholas untuk melindungi Kristian Ortodoks dalam Empayar Uthmaniah. Porte Uthmaniah mengeluarkan nota protes rasmi terhadap pendudukan Rusia di wilayahnya pada 15 Julai, yang diikuti oleh satu siri rundingan diplomatik selepas itu, dan semuanya untuk mengelakkan peperangan.

	Malangnya, keadaan yang semakin tegang antara Rusia dan Turki menjadi petunjuk yang jelas kepada konflik yang akan berlaku. Dasar perluasan kuasa Rusia yang kelihatan jelas, dan dikaburi dengan perjuangan mereka yang dikatakan untuk mempertahankan hak minoriti Kristian, merupakan isu besar di pihak kuasa Eropah Barat, yang segera berdiri di belakang Uthmaniah untuk mempertahankan diri mereka. 

	Duta Britain ke Empayar Uthmaniah, Stratford Canning, Viscount Stratford de Redcliffe Pertama, adalah salah seorang tokoh penting dalam peristiwa-peristiwa yang berlaku sebelum tercetusnya peperangan. Stratford yang berpangkalan di Konstantinopel (Istanbul moden), terperangkap dalam krisis yang sedang berlangsung, yang kemudiannya dilihat sebagai pertikaian antara Napoleon III dan Nicholas I terutamanya, tentang perlindungan tempat suci Kristian di Jerusalem. Stratford merupakan orang pertama yang menerima berita tentang desakan Rusia kepada count Wallachia dan Moldaia, dan dengan itu bertegas untuk meminta tindakan ketenteraan yang jitu. Kebelakangan ini, Stratford dituduh “menggalakkan Turki menolak perjanjian yang dikompromi”, secara konsisten menunjukkan kepada Uthmaniah bahawa sebarang perjanjian yang dicadangkan oleh Rusia akan akhirnya menyebabkan Empayar Uthmaniah diturunkan taraf menjadi naungan di bawah Maharaja Rusia Nicholas I. 

	Namun, pertikaian terhadap hak penganut Kristian dalam Empayar Uthmaniah hanyalah punca konflik yang dangkal, yang mengaburi matlamat perluasan kuasa yang lebih dalam dan serius. Kuasa sekutu Eropah sedar bahawa mereka tidak  boleh membenarkan Rusia menghancurkan Empayar Uthmaniah yang sedang lemah dan dengan ini memperluaskan sempadannya sehingga Meditarranean. Untuk tujuan itu, Great Britain, Perancis, Austria dan Prussia, bersetuju untuk bertindak secara bersama dalam inisiatif keamanan. Austria turut menerima kesannya daripada ancaman perluasan kuasa Rusia, memandangkan dagangan luar mereka bergantung secara langsung kepada laluan sungai Danube. Oleh itu, ia tidak dapat bertolak ansur dengan penaklukan Rusia di Wilayah Wallachia dan Moldavia di Danubia. Atas sebab itu, Austria memainkan peranan dalam menerajui proses keamanan diplomatik yang melibatkan pertukaran nota diplomatik antara ibu negara utama Eropah, yang menjadi sukar disebabkan oleh sambungan telegraph yang kurang baik antara Konstantinopel (Istanbul) dan metropolis Eropah yang lain. Prussia juga merupakan sebahagian daripada sekutu tersebut kerana ia secara umumnya mengikuti kepimpinan Austria. 

